
Aalajangiiffigisassatut siunnersuut, Naalakkersuisut misissuinissamut suliakkerneqarnissaat, saq-

qummiutissallugu innuttaasut aningaasaataannut qanoq sunniuteqartigissanersoq suliaritittussat 

utaqqisarnerisa annikilliseriaqqinnissaanut suliniut. Misissuineq paasissutissiissaaq suut periarfis-

saanersut utaqqisut ikilisinnissaannut aammalu aningaasartuutissat suussanersut. Misissuineq 

siunnersuutinik imaqassaaq.  

(Inatsisartunut ilaasortaq Justus Hansen, Demokraatit) 

Justus Hansen Demokratineersup aalajangiiffigisassatut siunnersuutaa soqutiginartoq Siumumiit imak 

oqaaseqarfigissavarput. 

Siullertut eqqaarusupparput Siumut pingaartilluinnarmagu sulisinnaasuseq napertorlugu nunatsinni 

ineriartornerup innuttaasunit peqataatitsilluni pitsanngorsartuarneqarnissaa. Sulisinnaassusillip salliu-

tinneqarnissaa periarfissatigullu ineriartorfiusumik siuarsartuarneqarnissaa tapersersortuassallugu. 

Inuillu tamarmik Peqqinnissaqarfimmiit sukkasuumik, unneqqarissumik ataqqinnittumillu sullinne-

qarnissaat Siumup anguniartuarumallugu sulivoq.   

Oqimaaqatigiinnginneq uani Justus Hansenip eqqaavaa. Inuit suliumasut ajoqusersimanitik pillugit 

utaqqisariaqartarnerisa ajornartorsiutinngortarnera eqqaavaa, akerlianik sulisinnaasut pisortaniit 

pisartagalersorneqarlutik. Tamanna takornartaajunnaarnikuuvoq oqallisaasaqaaq nutaarsiassaajun-

naarnikuuvorlu. Kisianniliuna tamatuma inatsisitigut aaqqillugu mumisinnissaa pisariqartoq, tamanna 

pillugu ataatsimoorluta suleqatigiittariqarpugut.  

Siunnersuuteqartoq peqqinnissaqarfimmi suliaritinniarlutik utaqqisut ikilisarnissaannut  periarfis-

saasinnaasunik arlalinnik soqutiginarluinnartunik taakkartuvivoq, taamaattumillu Siumumiit isuma-

qarpugut maannakkut piffissanngoprtoq periarfissat tamakku taakkartorneqartut nalilersorluar-

neqarnissaannut, taamaaliiornikkut siunisami qaninnerusumi utaqqisorpassuit annikillisarnissaannut 

periarfissalissagatta. 

Siunnersuuteqartup ilanngullugu Naalakkersuisut peqquai aningaasartuutaasartut annikillisarniarlugit 

aammalu nunatta aningaasarsiornikkut siuariartornissaa anguniarlugu sulisinnaassut salliutinneqarlutik 

suliaritittalersinnaanerat pillugu misissueqqullugit. Siumumiit tamanna ilanngullugu msissugassaq-

qitsipparput, kisiannili eqqaamaqqullugu nappersimasut peruluttut tamatigut salliutinneqartus-

sammata. 

Taamannak Siumumiit oqaaseqarluta, siunnersuutip aappassaaneerneqannginnermini ataatsimiititalia-

mi susassaqartumi suliarineqarnissaa innersuussutigaarput.  

